
Mirëmëngjes. Ju përshëndes në emër të ambasadorit Riker, i cili momentalisht gjendet në Shtetet 

e Bashkuara. Dëshiroj të faleminderoj kryetarin e Kuvendit, z. Veljanovski, dhe z. Bajram për 

organizimin e këtij diskutimi dhe për ftesën që ia bënë Ambasadës së ShBA-ve për të marrë 

pjesë. Kam kënaqësinë të nënvizoj përkrahjen amerikane për komunitetin rom në vend, dhe të 

dëgjoj mendimet dhe qëndrimet tuaja mbi progresin e arritur dhe sfidat që duhet tejkaluar drejt 

përmirësimit të jetëve të romëve në Maqedoni. Maqedonia njihet si lider në promovimin e të 

drejtave të romëve, por mendoj që të gjithë ndajmë të njëjtin mendim se kemi për të bërë edhe 

shumë që të arrihet një drejtësi më e madhe.  

 

8 prilli – Ditë ndërkombëtare e romëve – është ditë kur duhet të përqëndrojmë vëmendjen tonë 

në përvojat dhe historinë e romëve. Komuniteti rom është pakica më e madhe etnike në Evropë, 

dhe gjatë gjithë kësaj historie të gjatë të ekzistimit dhe veprimit të tyre në vend ka dhënë 

kontribut të veçantë për karakterin dhe kulturën e Maqedonisë. Megjithatë, romët edhe më tej po 

ballafaqohen me pengesa të mëdha në rrugën drejt progresit të tyre. 

   

Zbatimi i Marrëveshjes kornizë të Ohrit ka zgjidhur disa prej atyre pengesave dhe ka kontribuar 

për përfaqësim më të drejtë të komuniteteve joshumicë në Maqedoni, duke përfshirë edhe 

komunitetin rom. Si rezultat i kësaj grupet që nuk janë shumicë janë më mirë të përfaqësuar në 

arsim dhe në vendet e punës mbarë vendit. Ne përgëzojmë përpjekjet e qeverisë së Maqedonisë 

për të përmirësuar gjendjen e romëve dhe e inkurajojmë që të vazhdojë me përpjekje të 

mëtejshme për të arritur përfaqësim të drejtë të të gjitha komuniteteve joshumicë.  

 

Shtetet e Bashkuara kanë bërë përpjekje të rëndësishme dhe në forma të ndryshme për të 

mbështetur avansimin e romëve në tërë Evropën. Këtu në Maqedoni, Ambasada e ShBA-ve ka 

sponzoruar programe për të zgjidhur çështjen e prezencës së dobët të fëmijëve rom në shkolla. 

Një program për edukim të romëve, i financuar nga USAID, është përqëndruar në studentët rom 

të të gjitha niveleve për të siguruar studime të suksesshme dhe prezencë të vazhdueshme në 

mësim. Ky program synon fushat që do të përmirësojnë kualifikimet dhe aftësitë e studentëve për 

t’u punësuar në të ardhmen. Nxënësit parashkollor përfitojnë nga trajnimet për gjuhë 

maqedonase dhe matematikë. Për nxënësit e shkollës fillore janë siguruar aktivitete passhkollore 

për gjuhë angleze dhe aftësi kompjuterike; dhe për nxënësit e shkollave të mesme dhe studentët 

janë siguruar mentorim dhe bursa për t’u ndihmuar të përfundojnë shkollimin dhe studimet e 

tyre. Ky program njëkohësisht përqëndrohet në prindërit dhe mësimdhënësit me qëllim që edhe 

ata të kenë mundësinë të kontribuojnë për suksesin e nxënësve dhe studentëve. Programi ka 

treguar rezultate dramatike: 98% e nxënësve pjesëmarrës në program, e që ndjekin mësim nga 

klasa e 5-të deri në të 8-tën  kanë përfunduar vitin shkollor dhe kanë vazhduar në nivelin e 

rradhës, dhe 86% e studentëve universitar me sukses kanë përfunduar vitin akademik. Synimi 

ynë është që të shohim sa më tepër studentë të suksesshëm rom në Maqedoni, siç është një vajzë 

e re e cila momentalisht po studion marrëdhëniet ndërkombëtare nën programin Fullbrajt në 

Shtetet e Bashkuara, pjesëtari i parë i komunitetit rom nga Maqedonia, dhe një ndër të parët në 

Evropë që është përzgjedhur për këtë program prestigjioz. Ajo përfaqëson gjithë atë që mund të 



arrihet kur ekzistojnë mundësi të hapura, dhe kur të kthehet në Maqedoni pas përfundimit të 

studimeve ajo do të shërbejë si model për studentët tjerë.    

 

Një mënyrë tjetër se si mbështesim komunitetin rom është  program për grante të vogla për 

zhvillim të demokracisë. Këtë vit kemi përkrahur tre projekte të organizatave joqeveritare që 

punojnë me fëmijët dhe rininë rome dhe që ka për synim ngritjen e zërit të tyre në shoqërinë 

civile dhe përmirësimin e arsimit të tyre. Përveç këtyre projekteve, Ambasada ka themeluar 

partneritet me OJQ-në lokale – Integritet Allfa Omega – për të përkrahur fushatën e tyre Të 

garosh për një kauzë për të grumbulluar fonde për Sumnal – një organizatë rome që ka qenë tejet 

e suksesshme në zbatimin e programeve edukativo-arsimore për fëmijët dhe rininë rome. Shumë 

vullnetarë nga Ambasada kanë ndarë kohë që t’i ndihmojnë organizatës Sumnal duke ofruar 

ndihmë tutoriale për fëmijët. Kjo dëshmon që të gjithë ne mund të bëjmë diçka poqese zgjedhim 

që të involvohemi. 

 

Duke përqëndruar vëmendjen tonë në qëllimet e së ardhmes, nuk guxojmë të harrojmë që puna e 

vërtetë po kryhet dhe duhet të vazhdojë, çdo ditë – gjatë tërë vitit. Sot është ditë kur duhet të 

festojmë arritjet, por gjithashtu është ditë kur duhet të përqëndrohemi në sfidat dhe të bisedojmë 

në lidhje me atë që mund të bëjmë për t’i tejkaluar ato. Nuk guxojmë të lejojmë që vëmendja 

jonë  të zbehet me përfundimin e Ditës ndërkombëtare të romëve. Duhet të vazhdojmë dhe të 

zotohemi për drejtësi, të sigurojmë për secilin në Maqedoni mundësi për të zhvilluar potencialin 

e tyre dhe për t’i kontribuar vendit. 

 

Në fund dëshiroj të përgëzoj të gjithë që janë prezent këtu për kontributin e tyre në përmirësimin 

e gjendjes së romëve në Maqedoni. Bashkëpunimi mes qytetarëve, shoqërisë civile, qeverisë dhe 

komunitetit ndërkombëtar ka krijuar ambient më të mirë. Akoma mbetët shumë punë për t’u 

bërë. Duke punuar së bashku mund të sigurojmë që Dekada e romëve do të krijojë edhe më tej 

mundësi për këtë pakicë historikisht të margjinalizuar, një qëllim që Shtetet e Bashkuara 

fuqimisht do t’a mbështesin. 

   

 

Ju faleminderit!     


